
					આ પાનાનું પ્રુફરીડિંગ થઈ ગયું છે

ચોપાઈ.



નવસેં નવાણું પૂરી સુધ લીધી, તેવું કહી સમસ્યા પૂરી કીધી;






નંદરાય.-



દિવસે સમારે નહિ શામાટ, અરધી રાતે કેમ આવ્યો ઘાટ. ૪૪

એ અચરત તો મુજને ઘણું, સાચું વચન સુણવા તુજતણું;

એણી પેરે બોલ્યો રાજન, ત્યારે પરિયટે કહ્યું વચન.     ૪૫



છપ્પો.-સમસ્યા.



દો લોચન ખટ ચરણ, વરણ તો શ્યામ સરીખો;

ઘોર નાદ મુખ પીત, સ્વાદિયો તે પુરરસિઓ;

પીએ પ્રેમ નિશદિન્ન, શીશ મોટો સહુ અંગે;

રસિક મધુર કરિ ગાન, રહે સુગંધી સંગે;

સુઘડ છેલ નર સ્વાદિયો, મદ પ્રેમલ છે અતિ ઘણું;

તેથી આવ્યો છું આ સમે, મુજને ભય છે તે તણું.        ૪૬



ચોપાઇ.



રાજા મનમાં રીઝ્યો ઘણું, વચન સુણીને પરિયટતણું;

અરે ભાઈ એવી કુણ નાર, મુજને દેખાડો આ વાર.     ૪૭

જેના પ્રેમલ પટકૂલ પાસ, દેખી ભમર ઉતરે આકાશ;

એવી રામા રાણી કો તણી, પૂછે એમ નગરનો ધણી.  ૪૮

દેવાંગના એવી કોણ હોય, શીઘ્ર મહીપતિ બોલ્યો સોય;

તે સંભળાવો મારા વીર, મારે હૈડે નવ રહે ધીર.      ૪૯

કહે પરિયટ સાંભળો હો રાય, મારા મુખથી કેમ બોલાય;

સતિ નિંદા કેમ કરીએ આપ, થાએ સ્ત્રીહત્યાનું પાપ.   ૫૦

સ્ત્રીહત્યાથી ખોઇએ પ્રાણ, સમજો કાંઈ ચતુરસુજાણ;

નારીનો નેહ થોડો કરે, તો ભવસાગર સહેજે તરે.     ૫૧



श्लोक.

अहिक्रीडा वार्णङ्मित्रं लीलया विषभोजनम ।

त्यनेश्च योषितां संगं याद कल्याणमिच्छति।   || १२ ||

